
VEDTEKTER  
for Stiftinga Oselvarverkstaden 

§ 1 Namn og forretningsadresse

	 Stiftinga Oselvarverkstaden vart skipa i 1997 av Os kommune og Os Båtbyggjarlag i samarbeid 	
	 med Hordaland fylkeskommune. Namnet er Stifítinga Oselvarverkstaden. For alt som ikkje er 	 	
	 regulert av desse vedtektene, gjeld lovgjevinga om stiftingar.


	 Adressa er: Stiftinga Oselvarverkstaden, Hamnevegen 41, 5200 Os

 

§ 2 Føremål

	 Føremålet er å ta vare på båtbyggarhandverket som gjeld oselvaren, i pakt med 	 	 	
	 tradisjonar og strenge krav til kvalitet. Dette skal ein oppnå ved at:


A.	 Oselvarverkstaden skal vera ein stad der ein tek vare på og utviklar spiss-kompetansen med 
bygging av små trebåtar.


B.	 Oselvarverkstaden skal vera ein opplæringsstad for dei fylkeskommunale lærlingane.

C.	 Oselvarverkstaden skal vera ein stad der handverket kan vidareførast som ei livskraftig 

næring.

D.	 Oselvarverkstaden skal vera ein stad der ein vil formidla kunnskap om handverket og bruken 

av båten.

 

§ 3 Grunnkapital - Grunnkapitalen er på kr 50 000 
 

§ 4 Styret

	 Styre for Stiftinga Oselvarverkstaden har fem medlemer med personlege varamedlemer 	 	
	 som vert oppnemnde slik:


•   Bjørnafjorden kommune - ein medlem

•   Vestland fylkeskommune - ein medlem

•   Dei fast tilsette på Oselvarverkstaden - ein medlem

•   Styret for stiftinga vel to styremedlem. Ein skal vera frå norsk museumsmiljø og ha relevant 

kompetanse om tradisjonell småbåtkultur.


Funksjonstida til styremedlemmane følgjer kommunestyreperioden. Styret vel sjølv

leiar og nestleiar. Styremedlem kan attveljast utan tidsavgrensing. Styret er

vedtaksført når minst 3 medlem er til stades. Står røystene likt avgjer røysta til

leiaren. Dagleg leiar er sekretær for styret og møter fast på styremøta. Styret kan i

einskilde høve også gje andre møte- og talerett.


Styre tilset og kan seia opp dagleg leiar og båtbyggjarar, og fastset kven som skal

ha det faglege ansvaret. Styret godkjenner årsmelding og årsrekneskap som

dagleg leiar legg fram, og vedtek budsjett. Styret kan også vedta strategiske

planar for drifta ved verkstaden. Styret vel revisor for stiftinga.


§ 5 Strategiutval

	 Oselvarverkstaden har eit strategiutval på minst fem personar, alle oppnemnde av 	 	 	
	 styret. Strategiutvalet arbeider etter eit mandat gjeve av styret for verkstaden.

§ 6 Dagleg leiing 
	 Styret tilset dagleg leiar, som skal fungere som sekretær for styret og står for den 	 	 	
	 daglege drifta 	 av Oselvarverkstaden. Det gjeld og produksjonsplanlegging, 	 	 	 	
	 økonomistyring og organisering av arbeidet på verkstaden. 

STYRETS ARBEID 
Styret i meldingsåret 2022 har vore: 

Leiar:	 	 Henrik J. Askvik	 Oppnemnd av styret

Nestleiar: 	 Stig Morten Frøiland	 Oppnemnd av Vestland fylkeskommune

Medlem:	 Helge Steinum	 	 Oppnemnd av Bjørnafjorden kommune

Medlem:	 Terje Planke	 	 Oppnemnd av styret

Medlem: 	 Stig Salbu Henneman	 Vald av dei tilsette


Styremøter 
Styret har hatt fire møter med 45 saker i 2022.

Møtedatoar var 28. februar, 9. mai, 19. september og 21. november.


Budsjettmøte med Vestland fylkeskommune 
31. mai 2022 hadde vi årleg budsjettmøte med Vestland fylkeskommune. Styreleiar og dagleg leiar 
deltok på møte. Vi har ikkje hatt budsjettmøte med Bjørnafjorden kommune i 2022, men har hatt tett 
dialog med kultursjefen gjennom heile året.


 Agenda for budsjettmøtet med fylket var mellom anna:

- Bruk av tilskot til verksemda for 2021 (gjennomgang av rekneskap og årsmelding for 2021)

- Verksemda sitt arbeid i 2022

- Verksemda sine planar og budsjett for 2023


På budsjettmøtet gjer me ei orientering til fylket om arbeidet som har blitt gjort på verkstaden det siste 
året. Samstundes orienterar me om planar for dei neste åra. Avtalen/tilskotet med Vestland 
fylkeskommune og Bjørnafjorden kommune er ein føresetnad for drift av Stiftinga Oselvarverkstaden. 
Det er og har alltid vore ein god dialog og forståing mellom partane. 


For 2022 var stønaden kr 1 146 000 frå Bjørnafjorden kommune og kr 1 624 000 frå Vestland 
fylkeskommune. Tilskotet frå fylket har ikkje vore regulert dei siste åra og ligg difor på same nivå som 
det gjorde i 2020, 2021 og 2022. Tilskotet frå fylket er difor noko lågt i høve til tilskotet frå Bjørnafjorden 
kommune. Vi har fått signal om at tilskot for 2023 vert justert opp. 

Revisor for Oselvarverkstaden er Os Revisjon ANS. Tind Økonomi AS er rekneskapsførar og vi nyttar 
rekneskapsprogrammet PowerOffice.


Dei viktigste sakene styret har handsama i 2022: 

• Budsjett og rekneskap


• Tariffavtale og AFP-ordning


• VR-prosjekt og bokprosjekt


• Innspel til arealplan for Os sentrum


• Samarbeid med “Interimstyret for eit Nasjonalt Oselvarsenter” som arbeider med planar om eit 
nytt senter der ein skal ha plass til både båtbrukarar, kurssenter og båtbygging. 


• I 2022 har vi for første gong bygd ein æring, dette er ein fordjupningsbåt (byggjast utan bestilling/
kjøpar). Vi satsar på å bygge ein ny fordjupningsbåt kvart år framover og opnar og for å bygge andre 
vestlandske tradisjonsbåtar enn oselvar. Dette er i tråd med vedtektene.

STRATEGIPLAN                                                                                                                                                     

Strategiplanen vart samrøystes vedtatt 24.09.2018. Planen er ikkje tidsavgrensa, men kan reviderast når 
styret ser det tenleg. Strategiområda med tilhøyrande mål og tiltak er meint som eit styringsverktøy som 
skal gjenspeglast i budsjett og handlingsplanar.


STRATEGIOMRÅDE 

Lærlingestrategi: 

Vi skal være ein opplæringstad som tar vare på og utviklar handverket og ha som mål til ein kvar tid 
å ha to lærlingar i arbeid.


Brukarstrategi: 

Vi skal være eit kompetansesenter som er tilgjengeleg for båtbrukarane. Vi skal i samarbeid med 
kommunen legge til rette for at born og unge skal bli kjent med Oselvaren.


Kompetansestrategi:

	 Vi skal ha kompetanse på bygging ev alle typar Oselvar-båtar. Vi skal ta vare på og utvikle 	   	
	 spisskompetanse i faget. Vi ønskjer ei kontinuerleg fagleg utvikling av dei tilsette, og skape 	 	  
	 eigarskap til eigen arbeidsplass. 

Sponsorstrategi:

	 Vi vil utvikle ein sponsorstrategi som stimulerar til samarbeid mellom næringsliv, 	 	 	
	 privatpersonar, lag og organisasjonar. Arbeide aktivt i samarbeid med sponsorar for å 	 	 	
	 spreie informasjon om Oselvaren og arbeidet til Oselvarverkstaden.


Formidlingsstrategi:

Vi skal delta på messer og festivalar, dokumentere arbeidet vårt med tekst, film og bilete. Vi skal ha 
tett dialog med kommunen og fylkeskommunen for felles formidling av Oselvartradisjonen. Vi skal 
lage gode nettsider med relevant informasjon om arbeidet vårt.


Nettverksstrategi: 

Vi skal være ein del av fleire nettverk for formidling av handverk og norske tradisjonsbåtar.


Samfunnsstrategi: 

Vi skal være eit regionalt senter for oselvarar og mindre vestlandsbåtar. Sikre 	 	 	 	

	 Oselvarverkstaden si historiske rolle og posisjon i kommunen og i fylkeskommunen. 

Være ein del av nasjonale målsetningar for utdanning og formidling av norsk småbåttradisjon.

KOMMENTAR FRÅ 

DAGLEG LEIAR  

7. juni markert Oselvarverkstaden 25-årsjubileum med boklansering og samling på Osøyro. Mange av dei 
som har æra for at verkstaden er blitt den solide institusjonen han er i dag, var til stade. Fleire heldt talar og 
Åsmund Lien, mangeårig leiar for Oselvarverkstaden, presenterte jubileumsboka «Å berga eit handverk». I 
boka gjer han oss eit innblikk i dagleglivet på verkstaden og ein oppsummering av arbeidet som vart lagt 
ned i nettopp det å berga båtbyggjarhandverket. Måten dette blei gjort på, er i dag eit førebilete for andre 
som prøver å redda eit truga tradisjonshandverk.


Vi satsa mykje på å tileigna oss ny 
(eller eigentleg gamal) kunnskap i 
2022. Med mellom anna bygging 
av verkstaden sin første æring. 
Fleire gamle båtar vart fotografert 
og målt opp, dette resulterte i ny 
kunnskap om dei minste båtane i 
oselvartradisjonen. Båtbyggjarane 
gjorde og eit grundig djupdykk i 
alnastaven på tampen av fjoråret. 


Satsinga på å tileigne oss ny 
kunnskap er kanskje noko av det 
viktigaste vi gjer, dette arbeidet 
skaper entusiasme og god driv på 
verkstaden.  


Eit anna prosjekt vi brukte tid på i 
fjor var eit VR-prosjekt. Gjennom 
tett samarbeid med digitalbyrået 
Picapoint samla vi noko av 
kunnskapen til båtbyggjarene i ein 
virtuell verd. No kan ein ta  på seg 
eit headsett og få prøve deg på 
klinking og kløyving. Ein får 
oppgåver som ein skal utføre med 
ulike verktøy. Spelet byr på moro, 

utfordring og ny kunnskap for både små og store. Bakgrunn for VR-prosjektet er ønske om å nå ut til eit 
yngre publikum. VR-satsinga fekk si generalprøve på Utdanningsmessa i november og blei svært populær.


Den evige kampen om plass og betring av arbeidsforholda på verkstaden har tatt mykje tid i form av arbeid 
med planar, teikningar og innspel til den nye reguleringsplanen for Osøyro. Utan ein utviding og ombygging 
av verkstaden er det vanskeleg for oss å få gjort noko med arbeidsforholda, men vi gjer oss ikkje og 
arbeidar stadig vidare med å sikra oss meir plass.


Andre som jobbar for oselvaren, og då særleg for brukarane av båten, er «Interimstyret for eit Nasjonalt 
Oselvarsenter» Dette er ei samling av brukargrupper som prøvar å få på plass eit senter der ein kan samle 
både oselvarbrukarar og båtbyggjarar. Her på Oselvarverkstaden gler vi oss over dette initiativet og ser fram 
til eit godt samarbeid med alle andre som vil ta vare på oselvartradisjonen.

 


Os, 12. februar 2023	  
	 	 	  
Vidar Langeland	 	  
Dagleg leiar 

Markering av Oselvarverkstaden sine første 25 år: Frå v: Tidlegare 
styreformann Geirmund Dyrdal, Kjell Magnus Økland, frå Kystkultur.no, 
båtbyggjar Leif Harald Amundsen, båtbyggjarlærling Fredrik Meyer, dagleg 
leiar Vidar Langeland, forfattar og tidlegare dagleg leiar Åsmund Lien og 
kultursjef i Bjørnafjorden kommune Erik Vangsnes.



TILSETTE 2022
 
 

 
 

 

 

VERKSTADEN
Oselvarverkstaden er ei sjølvstendig stifting som får økonomisk støtte frå Vestland fylkeskommune og 
Bjørnafjorden kommune. Verkstadslokala er eigd av Bjørnafjorden kommune, Stiftinga 
Oselvarverkstaden betaler ein årleg husleige som fortida er kr 200 000.

 

Avtale med Bjørnafjorden kommune 
Vi har kontrakt med Bjørnafjorden kommune om leige av bygget, kommunen har til dels ansvar for IKT, 
samt ansvar for vedlikehald av bygg og uteområde. Kontrakten mellom stiftinga og kommunen er frå før 
kommunesamanslåinga og treng snart ein oppdatering.


Tariffavtale og tilsettingskontrakt 
Oselvarverkstaden fekk på plass tariffavtale og godkjend AFP-ordning for dei tilsette i 2022. Dei fast tilsette 
har signert ny tilsettingskontrakt og lærlingane har lærekontrakt direkte med Oselvarverkstaden. 
Lærekandidaten har kontrakt gjennom opplæringskontor.


Fornying av maskiner og utstyr 
Det siste året har vi ikkje investert i større maskinar, men vi har oppgradert ein del elektrisk handverktøy.

Leif Harald Amundsen
båtbyggjar

Stig Henneman
båtbyggjar

Berit Synnøve 
Osmundsen
fagleg leiar

Vidar Langeland
dagleg leiar

Miriam Flagtvedt
lærekandidat 

Torstein R. Huus
lærling

Nis Kr. Nielsen
lærling

Leif Harald Amundsen og Stig Henneman har hatt 100% fast stilling som båtbyggjarar. Berit 
Synnøve Osmundsen har hatt 100% stilling som båtbyggjar og fagleg leiar. Sylvia Vangsnes har vore 
tilsett som reinhaldar i 5,33 % stilling. Vidar Langeland har hatt 100% stilling som dagleg leiar. Miriam 
Flagtvedt har vore lærekandidat, Nis Nielsen og Torstein R. Huus har vore lærlingar i meldingsåret.



Stadig fokus på arbeidsmiljø og lokale 
Vi er for tida tre båtbyggarar, tre lærlingar/lærekandidat og ein tilsett i administrasjonen. Ein kan trygt sei 
at det er trongt, og då særleg i produksjonen. Vi treng plass til å ta i mot skuleklassar, turistar, kundar, 
studentar og andre besøkjande. Plass og økonomi er framleis dei største utfordringane vi har. 


“Interimsstyret for eit Nasjonalt Oselvarsenter” er ei samling av oselvar-entusiastar, kystlag og 
brukarorganisasjoner. Dette er brukargrupper som mellom anna arrangerer seglregatta og anna bruk av 
oselvar. Oselvarverkstaden/interimstyret søkte om og fekk fekk 450 000,- i KUP-midlar frå Vestland fylke 
i 2022, pengane skal nyttast til å utarbeide planar for eit nytt Oselvarsenter. Planleggingsarbeidet skal 
føregå dei neste to åra. Stig Salbu Henneman er Oselvarverkstaden sin representant i interimstyret.


ØKONOMI 

Driftsinntekt for 2022 var kr. 3 623 845 mot i 2021 kr. 3 505 136 
Varekostnad i 2022 var kr. -127 227 mot i 2021 kr. -56 171 
  
Personalkostnad for 2022 var på kr. 2 767 643 mot i 2021 kr. 2 753 309 
Andre driftskostnadar i 2022 er på kr. 646 358 mot i 2021 kr. 721 140 
  
Resultatet visar eit overskot pr. 31.12.2022 på kr. 496 224

Samanlikna med 31.12.2021 då det vart eit underskot på kr. 38 410 

Sjå detaljert årsrekneskap for 2022 for fleire detaljar 

PRODUKSJON 
Oselvarverkstaden har produsert/levert ein æring, to færingar og to seksæringar i 2022  

Bygg nr 106 : Færing 10 alen, levert mai 2022. Komplett tjørebehandla stasbåt. Kunde frå Oslo.


Bygg nr 107 : Seksæring 12 alen, ubehandla robåt til Sandviken Kystlag, levert i mars 2022. Klargjort for 
seinare rigging.


Bygg nr 108 : Færing 10 3/4 alen. Tjørebehandla stasbåt. Båten vart levert med komplet rigg til ein 
kunde på Nesodden.


Bygg nr 109 : Æring 8 alen, fordjupningsbåt. Lakkarbeid er gjort av ASVO Bjørnafjorden.


Bygg nr 110 : Seksæring 12 alen, ubehandla robåt, Osterøy Turlag, enno ikkje levert.


Ordretilgang 
Ved årsskifte, 2022/2023 har vi tre båtar i produksjon og tre i bestilling (ein æring, seksæring til 
Oselvarlaget og ein ostrabåt færing, til Osterøy Turlag). I tillegg har vi inne ein større reparasjon i 
utstillingslokalet. 


Forbundet Kysten og Sparebankstiftelsen DnB har sett av nye midlar til lag og organisasjonar som 
ønskjer å tinga tradisjonsbåt. Fleire lag ønskjer å søkje på desse midlane, i samband med dette har dei 
tatt kontakt med oss. Vi har skrive følgjebrev som vi legg ved søknadene. Får vi positive svar på nokre av 
søknadene vil vi ha bra med arbeid i 2023 og kanskje til og med i 2024.


Tømmer/ tilgang på material 
Båtbyggjarane hogg tømmer i Samnanger, ved Sævildsvatnet i februar. Same plass som dei siste åra. 
Sævild er eit skogsområdet aust for Samnangerfjorden, på grensa mellom Samnanger og gamle Fusa, 
med grei tilkomst og gode skogsvegar. Innved henta vi på Midtsæter (Bjørnafjorden) i mars. Skjering av 
tømmer blei gjort i Hegglandsdalen i april. Her har vi óg lagra og tørka materialen.  

Leif Harald og Stig i arbeid med rotgraving på 
Midtsæter

Torstein og Nis tar ein pause under  skogsarbeidet på 
Sævild



LÆRLINGAR
Nis Kristian Nielsen og Torstein Runde Huus har vore lærlingar i 2022. Nis har læretid fram til 30. juni 
2023. Torstein blir her til 30. april 2023. Miriam Flagtvedt starta som praksiskandidat i juni 2021. 
Lærlingane gjer oss utfordringar i høve til økonomi og plass, men dei er med på å skape til eit godt og 
inspirerande arbeidsmiljø. Vi er svært glade for at så mange ungdommar viser interesse for handverket vi 
skal utvikle og vidareføre.


MARKNADSFØRING 
Det siste året har vi hatt fast annonsering på Google og Facebook. I starten av 2022 fekk vi åtte sider 
med god omtale i båtbladet “Båtens verden”. I samband med 25-årsjubileet i juni lanserte vi bok om 
historia til Oselvarverkstaden. Boka er skriven av tidlegare dagleg leiar Åsmund Lien, produksjon, layout 
og dei fleste bilda sto dagleg leiar for. Tjuefemårsjubileet vårt fekk god merksemd i både lokalt og 
regionalt. 


Vi held fram med å leggje ut nyttig informasjon og andre meir kuriøse saker på sosiale media. I 2022 
hadde vi omlag 40 Facebook-innlegg og FB-sida hadde, ved årsskifte, 8692 følgjarar. Ca 400 av dei 
kom til siste året. På Instagram har vi trøyt 1500 følgjarar. Sosiale media er ein rimeleg måte for oss å nå 
ut til publikum, men det er tidkrevjande arbeid.


Nettsida vår er godt besøkt og har etter kvart mykje bra innhald. Siste året hadde Oselvarverkstaden 
184 000 klikk på nettsida. Det er i snitt nesten 360 brukarar kvar dag. Alle desse klikka er nok ikkje 
reelle, mange av treffa er såkalla ¨spiderer¨  eller indeksering av nettsida.

10 % av treffa kjem frå Danmark, 9 % frå USA og besøk frå Noreg kjem heilt nede på 5. plass med 5 % 
av treffa. Vi har altså eit særs internasjonalt publikum til trass for at nettsidene stort sett berre er på 
norsk. 92 prosent av besøka kjem frå datamaskin, resten kjem frå nettbrett/mobil. 

Torstein Runde Huus Nis Kristian Nielsen Miriam Flagtvedt



FORMIDLING
Omvising på verkstaden 
Vi hadde bra med besøk i 2022. I byrjinga av året hadde vi besøk av ordførar med ein delegasjon frå 
fylket. Elles har vi hatt innom fleire lag og organisasjonar. Alt frå UNESCO-nettverk, legeforeningen til 
Noregs Husflidslag. Dei fleste besøk er “drop in”, altså folk som berre stikk innom utan avtale.


Boka: “Å berga eit handverk” 
I 2022 markerte vi 25-årsjubileum for Oselvarverkstaden. 
Åsmund Lien og Vidar Langeland har arbeidd med boka som 
omhandlar historia til verkstaden. 7. juni markerte vi 25 årsdagen 
med boklansering og inviterte gjester i Vognhallen på Osøyro. 
Omlag 25 personar deltok og Åsmund Lien og Atle Ove 
Martinussen gav oss eit innblikk i dagleglivet på verkstaden dei 
første åra.


Opning av nye E39 
Samferdsleminister Jon-Ivar Nygård opna den nye vegen med 
hoggestabbe og øks frå Oselvarverkstaden. Han sa samtidig 
nokre ord om båtbygginga her i kommunen. Vi takkar Fjord Folk, 
som arrangerte, og er takksame for at oselvaren fekk merksemd.


Lansering av Oselvar-VR 
8. november lansert vi vårt eige VR-spel der du kan bygge ein 
virtuell oselvar. Ta på brillene, grip handtaka og - vips er du inne i ein 
tilsynelatande verkeleg båtbyggarverkstad. Bakgrunnen for VR-
prosjektet er ønsket om å nå ut til eit yngre publikum. 


Digitaliseringsmidlar frå Kulturrådet og lokale sponsorar gjorde det 
mogleg å hyre inn eksterne, kreative krefter til å utvikle spelet.


Maritime familiedagar 
I november var lærlingane Nis og Torstein tilbake på Bergen 
Sjøfartsmuseum for å vise fram oselvaren og handverket.

Statistikk frå Facebook og Instagram synar at det framleis er flest menn 
som er interessert i handverket, men det er kjekt å sjå at vi får stadig fleire 
yngre følgjarar.

Lansering av VR: Digital lærings-
plattform i samarbeid med Picapoint

Facebook



Utdanningsmessa 
9 og 10. november hadde vi stand på 
utdanningsmessa på Nore Neset. Her fekk 
vi verkeleg demonstrert VR-satsinga vår. 
Spelet var svært populært og det sto ofte 
kø med elevar som ville prøve.


Oselvardag for skuleelevar 
Rundt tre hundre niandeklasse-elevar frå 
skulane i Bjørnafjorden besøkte verkstaden 
i samband med Oselvardagane. 
Arrangementet er ein del av den «Den 
kulturelle skulesekken» og eit samarbeid 
mellom Bjørnafjorden kommune, 
Oselvarlaget, Os Rotary og 
Oselvarverkstaden. Kvar skuleklasse fekk ein heil Oselvardag. Stig hadde ansvar for undervisninga på 
verkstaden. Etter dette tok Oselvarlaget over. Elevane fekk innføring i tauverk og knutar i tillegg til 
tryggleik på sjøen. Det kjekkaste var nok når dei fekk høve til prøva seg med roing og segling.


 

Nasjonal formidling av Oselvaren

Risør Trebåtfestival var i gang igjen etter 
pandemien. I august pakka Torstein, Nis og 
Vidar i bilen, tok ein gamal oselvar på slep 
og reiste til Risør. Vi hadde godt besøk på 
standen vår, men skulle gjerne hatt med oss 
ein nyare båt. Risør er uansett ein god plass 
å treffe andre trebåtentusiastar. 


I september deltok Torstien, Nis og Vidar på 
Råseilseminar i Oslo. Dagleg leiar var og i 
Tønsberg i oktober. Her deltok vi på 
Tradisjonsbåtkonferansen og fekk høve til å 
fortelje om arbeid med lærlingar og elles 
generelt om drifta på Oselvarverkstaden. 

September: Oselvardagar i Oselvo 

September: Råseglseminar på Bygdøy



OPPLÆRING 
Råseglseminar vart i år arrangert av Forbundet KYSTEN, BåtLab’en ved Norsk Maritmt Museum/ Norsk 
Folkemuseum og Kystlaget Viken. Semimaret gjekk føre seg på Bygdøy i Oslofjorden. Tema i 2022 var 
“Tett på kildene – et jubelseminar om tolkning av 800-tallets vikingbåter”  Nis, Torstein og Vidar 
deltok.

I det sitte året har vi studert ein del gamle æringar og samtidig bygd ein ny. Bygging av æringen og 
bygging av ein seksæring ved hjelp av alnastaven var dei viktigaste fordjupningsprosjekta i 2022. 


HANDLAGA 
Oselvarverkstaden er med i nettverket “Handlaget”. Det er i dag fjorten norske verksemder med i 
organisasjonen. Vi har hatt eit fysisk og et digitalt møte/workshop i nettverket i 2022. 


HELSE, MILJØ OG TRYGGLEIK
Vi har ikkje hatt alvorlege hendingar eller fråværsskadar i 2022. Vi har framleis fokus på 
smitteforebygging. Verkstaden har vore open for publikum heile året. 

 


ANNA BRUK AV VERKSTADEN 
Os Fritidsfiskarlag har nytta pauseromiet vårt til møterom måndagar og onsdagar. Os Dykkeklubb har ein 
kompressor i eit rom ved inngangen til verkstaden. Dei er ofte ute med dykkarbåten og bruker 
gjestetoalettet som garderobe. 


GENERELT FOR OSELVARVERKSTADEN
a) Føresetnader for vidare drift 
I samsvar med § 3-3 i rekneskapslova stadfester styret at det er føresetnader for vidare drift av stiftinga.


b) Arbeidsmiljø 
Overflatebehandling: Overflatebehandlinga går føre seg i eige rom med mekanisk utlufting. 
Arbeidstakarane bruker maske, overtrekksdress og hanskar under arbeidet. I 2022 starta vi samarbeid 
med Os Asvo og dei har hittil lakka ein båt for oss, vil håper på å fortsette dette samarbeidet i åra som 
kjem.


Maskiner og støy: Maskinene er merkte etter forskrifter. Arbeidstakarane har påbod om å bruka 
høyrslevern og vernebriller når maskinene er i bruk.


Sjukefråvær og skadar: Sjukefråvær blant dei fast tilsette i meldingsåret har vore på 21 prosent. 
Fråværet er i hovudsak Covid-relatert langtidsjukemelding. Vi har ikkje hatt arbeidsuhell eller skade der 
tilsette har fått medisinsk tilsyn i meldingsåret.


Det er utarbeidd risikoanalyse og skriftlege rutinar for risikoreduserande tiltak ved skogsarbeid. Desse er 
godkjende av Arbeidstilsynet. Oselvarverkstaden har avtale med “BHT, Bedriftshelsetjeneste Bergen” 
om bedriftshelseteneste.

c) Likestilling 
Stiftinga har for tida tre fast tilsette båtbyggjarar, tre lærlingar og ein i administrasjonen. Ein av 
båtbyggjarane er kvinne og ein lærekandidat er kvinne. I stiftingsstyret har det vore fem menn i 
meldingsåret.


d) Påverknad på det ytre miljøet 
Det er ingen ting ved verksemda som kan medføra særleg påverknad på det ytre miljøet. Det har ikkje 
vore hendingar med utslepp til ytre miljø i 2022.

e) Økonomi 

Driftsinntekt for 2022 var kr. 3 623 845 mot i 2021 kr. 3 505 136 
Varekostnad i 2022 var kr. -127 227 mot i 2021 kr. -56 171 
  
Personalkostnad for 2022 var på kr. 2 767 643 mot i 2021 kr. 2 753 309 
Andre driftskostnadar i 2022 er på kr. 646 358 mot i 2021 kr. 721 140 
  
Resultatet visar eit overskot pr. 31.12.2022 på kr. 496 224

Samanlikna med 31.12.2021 då det vart eit underskot på kr. 38 410 

Styret meiner årsrekneskapen gjev eit rett bilete av stiftinga sine eigendelar og gjeld, 

finansielle stilling og resultat.


Os, 02.05.22


Henrik J. Askvik	 Vidar Langeland	 	 	 Terje Planke

styreleiar	 dagleg leiar	 	 	 styremedlem 

	 	 


Stig Morten Frøiland	 Stig Salbu Henneman	    	 Helge Steinum

nestleiar	 	 styremedlem	 	 	 styremedlem	    

Side  av 14 14
2022


